
Tomi Janežić
Narodno Pozorište Sarajevo, Bosna i Hercegovina
Bojana Vidosavljević rođena je 1987. u Sarajevu, 2006. godine se upisuje Akademiju scenskih umjetnosti, Odsjek za dramaturgiju. Trenutno je apsolventica. Radila kao asistentica dramaturga na predstavi “Nakaze” (Pozorište mladih Sarajevo), te kao dramaturginja na predstavama “Naš san u ljetnoj noći” (Centar za gluhe i nagluhe osobe Sarajevo) i “Tajna džema od malina” (Sarajevski ratni teatar), za koju je i koautorica dramatizacije. Režirala predstavu “Čorba od Kanarinca” u Bosanskom narodnom pozorištu u Zenici. Bila novinarka portala BhTeatar. Adaptirala nekoliko kratkih priča u formu radio drame za BH Radio 1.
Iz Čehovljevih pisama, kao i drugih spisa o njegovom životu i djelu, saznajemo kako je praizvedba “Galeba” 1896. bila ogroman neuspjeh. Par godina kasnije, predstava je izvedena u Hudožestvenom teatru Stanislavskog i Nemiroviča-Dančenka, gdje se konačno prepoznaje njen potencijal, publika je prihvaća, a Galeb postaje simbol kako Čehovljevog dramskog stvaralaštva, tako i ovog teatra te, na kraju, “Sistema” K.S. Stanislavskog. Njegov način rada s glumcima u potpunosti je izmijenio dotadašnja shvaćanja teatra, a glumčevo “privatno” postavio kao pokretač proživljavanja karaktera, postavljajući tako na scenu lika od krvi i mesa, koji preko glumca aktivno djeluje. Unatoč današnjim tvrdnjama o zastarjelosti “Sistema”, te upotrebi novih metoda unutar teatarskog procesa, Stanislavski je svojim djelom udario temelje moderne teatarske režije, te se svaka avangarda, odnosno revolucija može sprovesti samo nadogradnjom ili subverzijom istog.
Ono što smo svi znali o “Galebu” (Srpsko narodno pozorište u Novom Sadu) u režiji Tomija Janežiča, još i prije ulaska u zgradu Narodnog pozorišta, gdje je upriličeno MESS-ovsko gostovanje ove predstave, jeste da traje između šest i sedam sati. Iznenađeni tom informacijom, zapitali smo se: šta je sve Janežič “udrobio” u Čehova pa da predstava toliko traje? Nakon sedam sati dobijamo odgovor – u predstavi nema ništa izvan Čehova, s tim da je Čehov podrobno ispitan, sve do najmanjeg zareza unutar teksta. Predstava traje tačno onoliko koliko treba da traje, zaključit ćemo, ako ne iste večeri kada ukočeni i promrzli od sedmosatnog sjedenja jedva čekamo da se dočepamo udobnosti kreveta, onda sutradan, kada shvatimo da što više razmišljamo o postavci, to nam ona više prirasta srcu i više želimo diskutovati o njoj.
Ovdašnji reditelji, pravdavajući svoje djelo netom prije premijere, često imaju potrebu upozoriti publiku da je ono što će vidjeti samo zaustavljeni trenutak u procesu pravljenja predstave. “Galeb” Tomija Janežiča jeste upravo to – prikaz procesa, ali ne kao alibi, već kao koncept. To vidimo još i prije samog početka, kada reditelj, zajedno sa hostesama pomaže gledaocima da se smjeste. Krajnje neformalno komunicira s nama, izvinjava se na neudobnosti stolica, te insistira da uđemo svi koji želimo pogledati predstavu, pa čak i oni za koje nema mjesta ni na podu prepunog gledališta. Njih smješta na scenu, posjeda ih na stolice koje su dio scenografije, te ih uzgred zamoli da naprave mjesta glumcima ukoliko za to bude potrebe. Sve u svemu, imamo osjećaj da smo došli nekome u goste ili, još bolje, na jednu od prvih proba na sceni.
Nakon što smo se smjestili, na scenu izlaze glumice i glumci u svojoj radnoj odjeći, bez naznake kostima. Sjedaju raštrkano na stolice između publike, te se “privatno” došaptavaju, puše cigarete ili komuniciraju sa rediteljem, koji ostaje na sceni i nastavlja da vodi probu. On ih po svom nahođenju zaustavlja, govori im da vrate repliku, ili nam svima pojašnjava neku eventualnu nepoznanicu u tekstu (poput prevoda stranog termina ili vrijednosti tadašnjih rublja u današnjem novcu). U ovim momentima se pred našim očima počinje iscrtavati granica između glumčevog “privatnog ja” i lika kojeg želi utjelotvoriti. Vidimo lične osobine glumaca koje će igrom prevesti na lika u sceni. Tako je Jasna Đuričić, prvakinja i profesorica na novosadskoj Akademiji, koja tumači Arkadinu, sigurna, šutljiva, dostojanstvena i ozbiljna, Filip Đurić, baš poput Trepljeva, prikriva nemir početnika zbog prve velike uloge u klasičnom komadu, Dušan Jakšić svojim lamentiranjem i čudljivošću počinje nalikovati na Sorina, Dimitrije Dinić, nesnađen poput Medvedenka objavljuje da će on “markirati” tekst jer ga još nije savladao, što nervira Ivanu Vuković, koja tako neprimjetno pred našim očima postaje Maša… Lagano prolazeći svaki redak Čehovljeve drame, stižemo do Trepljevljove “mišolovke”. Za razliku od Hamleta, koji predstavu postavlja da bi razotkrio ubicu, Trepljev svoju predstavu postavlja kao provokaciju koja treba otkriti stvarno mišljenje Arkadine, kako o njegovom djelu, tako i vlastitom sinu. Arkadina naravno upada u zamku, dolazi do generacijskog razdora u shvaćanju teatarske umjetnosti, dok svaki od glumaca preko svog lika iznosi vlastito mišljenje o toj temi. Janežič im dopušta da iz sebe izbace frustracije i iskrene emocije, te se njihovi monolozi isprepliću sa audio snimcima ranijih proba, kao i impresijama ljudi koji su tek odgledali predstavu.
Tijekom drugog čina reditelj je i dalje s glumcima na sceni, ali njegov uticaj unutar procesa više nije tako jak. Glumci su sada u kostimima, što izvanjski odražava njihovu unutarnju spremnost da iskuse lika do krajnjih granica. Oni više ne obraćaju pažnju na publiku, već se zatvaraju unutar sebe, pokušavši izraziti nemir koje su likovi unijeli u njih svojim emocijama. Koristeći se psihodramskim metodama, oni ekspresivno izražavaju svoja unutarnja previranja, pa se tako u jednom momentu njihovi nemiri pretvaraju u riku i topot divljih konja na sceni, dok se Nina (Milica Janevski) i Trigorin (Boris Liješević) svlače do gola pokušavajući tim činom osloboditi neobuzdanu vatru osjećanja koje gaje jedno prema drugome. Svjedočimo sirovom, animalnom, neizbrušenom snoviđenju na sceni, tako nespojivim sa klasičnim, suhoparnim, katkad i “mrtvačkim” postavkama drama Antona Pavloviča, što nam potvrđuje i sam Tomi Janežič, dok bezuspješno pokušava zaustaviti glumce i vratiti predstavu “na pravi tok”, ljutito uzvikujući: “Ovo nije Čehov!”.
U trećem činu reditelj više nije na sceni. Glumci se nalaze na prosceniju, a četvrti zid, kojim su se fizički odijelili od gledalaca pred kraj drugog čina, sada je i metaforički uspostavljen. Konkretna radnja, koja je po tekstu baš najpotentnija u ovom činu, odigrava se iza scene, odakle jasno čujemo dijaloge, ali ne možemo vidjeti glumce. Ostali sjede ispred nas, bezizražajnih izraza lica, jedući tortu i oživljujući čehovljevsko vječito iščekivanje i dokolicu. Scenu sukoba Trepljeva i Arkadine glumci igraju ispred scene, ali minimalistički, dok njihove replike i dalje “izgovaraju” nasnimljeni glasovi. U međuvremenu, ostali glumački parovi u pozadini također odigravaju njihovu scenu, pri tom ne izlazeći iz svojih prvobitnih likova: dobijamo trodimenzionalni šematski prikaz uzajamnih odnosa Čehovljevih junaka, prepoznajući u jednima odbljeske drugih, kao i njihovu usmjerenost i željene akcije prema drugima. Ova šema se u potpunosti kontekstualizira scenom Arkadininog odlaska, kada se svi likovi postavljaju kao da su unutar okvira starinske porodične fotografije – u njihovim rukama se pojavljuje puška koju dodaju jedan drugome. Svako puškom cilja onoga ko je zaslužan za njegovo trenutno stanje. Na kraju puška dolazi do Trepljeva. On nakratko cilja prema Arkadini, da bi iz džepa uzeo metak i njime pokazao prema svom čelu – krajnja scenska materijalizacija “čehovljeve puške”.
Četvrti čin predstave je najsvedeniji. U nekom smislu, on i najviše podsjeća na uobičajne postavke Čehovljevih djela. Likovi su potpuno udomaćeni u tijelima glumaca, te bez izvještačenosti izgovaraju poznate replike. Uljuljkani u svakodnevnicu života na ladanju, gledajući ih dok igraju tombolu, i mi se opuštamo, nakon šest sati, prepustivši tijelo i dušu laganoj letargiji. Završnu vijest o Trepljevljevom samoubistvu onaj dio publike koji zna “Galeba” prima sa pomirljivom iščekivanošću, kako se vjerovatno osjeća i doktor Dorn (Boris Isaković) u tom času, dok one koji nisu čitali tekst vijest zatiče nepripremljene bilo kakvim dramskim isčekivanjem, baš kao i ostale likove u drami. Naposljetku, Janežič se pojavljuje po zadnji put prije kraja, da nam pusti film unutar kojeg ćemo vidjeti nepostavljenu scenu Nininog i Trepljevljevog zadnjeg susreta. Film prikazuje način na koji su glumci dolazili do svojih likova, te upute i metode kojima ih je reditelj usmjeravao. Više nego na snimak procesa, film podsjeća na snimku privatne seanse psihodrame.
Kao što sam spomenula na početku, Čehovljev “Galeb” predstavlja početak modernog teatra. Gotovo 120 godina nakon tih prvih izvedbi, Čehovljev genije i dalje tjera velike reditelje da preko njega propituju kako vlastite, tako i granice teatarske umjetnosti. Janežičev “Galeb” u kojem, pored već pomenutih, igraju i Deneš Debrei, Draginja Voganjac, Jovan Živanović, Milica Trifunović, Tijana Marković i Dušan Mamula, ostat će nam u sjećanju iz više razloga. Možda jedan od najvažnijih jeste da ova predstava od gledaoca očekuje agažman baš kao i od glumaca, koji su na sceni spremni nesebično razotkriti zagonetni, mukotrpni, izazivački proces stvaranja. Zauzvrat traže pažnju i predanost, koju im gledalac pruža samim činom ostanka na sedmosatnoj predstavi. Za nagradu, po izlasku iz teatra, pred nama se otvaraju neka nova čitanja Čehova, ranije neprimjećenih detalji, nove metode rješavanja konkretnih problema unutar procesa, ali i niz ideja i novih pogleda, kako na “Galeba”, tako i na teatar i život uopće.

